
Gweledigaeth WRAP yw byd sy’n defnyddio 

adnoddau’n gynaliadwy. 

 

Ein cenhadaeth yw cyflymu’r newid i economi 

gynaliadwy sydd yn defnyddio adnoddau’n 

effeithlon trwy ailddyfeisio’r ffordd yr ydym yn 

cynllunio, cynhyrchu a gwerthu cynhyrchion, 

ailystyried sut yr ydym yn defnyddio a bwyta 

cynhyrchion, ac ailddiffinio’r hyn sydd yn 

bosibl trwy ailddefnyddio ac ailgylchu. 

Er i ni gymryd camau rhesymol i sicrhau bod yr adroddiad hwn yn gywir, nid yw WRAP yn derbyn atebolrwydd am unrhyw golled, niwed, cost, na thraul a achosir neu sy’n deillio o 

ddibynnu ar yr adroddiad hwn. Mae darllenwyr yn gyfrifol am asesu cywirdeb a chasgliadau cynnwys yr adroddiad hwn. Mae’r dyfyniadau ac astudiaethau achos wedi’u tynnu o’r 

parth cyhoeddus, gyda chaniatâd pan yr oedd hynny’n ymarferol. Nid yw’r adroddiad hwn yn cynrychioli cefnogaeth i’r esiamplau a ddefnyddiwyd ac nid yw wedi ei gefnogi gan y 

mudiadau a’r unigolion a gynhwysir oddi mewn iddo. Mae’r deunydd hwn yn destun hawlfraint. Caniateir i chi ei gopïo heb dâl a chewch ddefnyddio dyfyniadau ohono ar yr amod 

nad ydynt yn cael eu defnyddio mewn cyd-destun camarweiniol, ac mae’n rhaid i chi nodi ffynhonnell y deunydd a chydnabod hawlfraint WRAP. Ni chewch ddefnyddio’r adroddiad 

hwn na deunydd ohono i gefnogi nac i awgrymu bod WRAP wedi cefnogi cynnyrch neu wasanaeth masnachol. Am fanylion pellach gweler telerau ac amodau WRAP ar ein gwefan 

www.wrap.org.uk 

 



 

 

Crynodeb gweithredol 

Mae Llywodraeth Cymru, drwy Mwy Nag Ailgylchu, wedi cyflwyno eu huchelgais i 

gyflawni a chyflymu newid y wlad tuag at economi gylchol.  Mae hyn yn hollbwysig ar 

gyfer cyflawni deilliannau amgylcheddol, economaidd a chymdeithasol.  Mae gan y 

strategaeth nifer o brif gamau gweithredu, ac mae llawer ohonynt yn galw am 

ddefnyddio adnoddau deunyddiau’n fwy effeithlon drwy ddileu defnyddio adnoddau’n 

ddiangen (fel plastigion untro), lleihau gwastraff, annog ailddefnyddio a chynyddu 

ailgylchu.  Mae defnyddio deunyddiau eilgylch yn tanategu cyflawni’r strategaeth hon. 

Mae cyflawni economi gylchol yn ymarferol yng Nghymru, yn enwedig wrth drafod 

plastigion, yn broblem gymhleth sy’n galw am ystyried dylunio nwyddau i fod yn 

ailgylchadwy, isadeiledd casgliadau ac ailbrosesu, a pherfformiad deunyddiau eilgylch, 

ymysg ystyriaethau eraill.  

Comisiynwyd y prosiect hwn fel un o gyfres o dreialon arddangos i geisio goresgyn 

rhwystrau technegol a masnachol sy’n cyfyngu ar ddefnyddio plastigion eilgylch, gan 

ganolbwyntio’n benodol ar nwyddau a ddefnyddir yn y sectorau meddygol a nwyddau i’r 

cartref. 

Nod pennaf y prosiect oedd goresgyn diffyg hyder ar y farchnad, gan fod cynhyrchwyr 

yn ystyried bod ansicrwydd symiau cyflenwi ynghyd â chysondeb hirdymor gwael yn y 

plastig eilgylch sydd ar gael, yn cynrychioli risg rhy uchel i gyflwyno cynnwys eilgylch i’w 

nwyddau. 

Roedd y gwaith yn canolbwyntio ar nwyddau penodol a ddefnyddir bob dydd o fewn y 

sectorau meddygol a nwyddau i’r cartref a gaiff eu cynhyrchu o bolypropylen (PP), yn 

cynnwys:  

◼ cadi cegin cartref 2.5 litr; 

◼ cyfres o gynwysyddion nwyddau miniog meddygol 0.2 i 1 litr lliw du a gyflenwir i’r 

farchnad Lleihau Niwed; a  

◼ gorchudd diogelwch mewnol lled-dryloyw lliw naturiol, a gyflenwir fel rhan o gyfres 

o gynwysyddion nwyddau miniog melyn meddygol 2, 3, 4 a 7 litr. 

Mae gan bob un o’r rhain un neu fwy o ofynion heriol o ran defnyddio cynnwys eilgylch, 

yn bennaf yn yr achos hwn, fod angen gludiogrwydd toddi isel, cryfder gwrthdaro ar 

dymheredd isel a gallu gwrthsefyll tyllu gan nodwyddau, a lled-dryloywder optegol yn eu 

trefn.  

Y Gwersi a Ddysgwyd 

Ymrwymiad Rheolwyr ac Adnoddau 

Mae disodli deunyddiau newydd gyda chynnwys eilgylch yn galw am weithgaredd 

datblygu â ffocws, ynghyd ag argaeledd yr adnoddau personél ac ariannol priodol. 

Gwnaeth ymroddiad ar lefel y Bwrdd ac ymrwymiad corfforaethol i gynaliadwyedd 

wahaniaeth gwirioneddol wrth geisio goresgyn rhwystrau mewnol a chyflawni 

amserlenni datblygu. 

Mae’n bosibl y bydd cynhyrchwyr BBaCh yn arbennig yn brin o’r adnoddau a’r cyllid 

angenrheidiol i gyflwyno cynnwys eilgylch. Bydd ymyriadau wedi’u targedu’n hanfodol ar 

gyfer hwyluso newid ar draws pob rhan o’r sector gweithgynhyrchu. 

Argaeledd Deunyddiau 

Mae amrywiaeth eang o raddau deunydd crai ar gael, wedi’u teilwra i ofynion cynhyrchu 

a pherfformiad penodol. Mae hyn yn gwneud dylunio a phrynu deunyddiau’n gymharol 

hawdd i gynhyrchwyr o’i gymharu â defnyddio cynnwys eilgylch ble mae deunyddiau 

“gollwng i mewn” i’w disodli yn annhebygol o fod ar gael, yn enwedig ar gyfer 

cymwyseddau mwy heriol. 

Er bod diffyg argaeledd cyffredinol o symiau mawr o ddeunyddiau addas, canfuwyd 

symiau digonol yng Nghymru a thu hwnt i fodloni gofynion yr holl nwyddau.  Roedd 

symiau o blastigion nad ydynt yn ddu yn arbennig o gyfyngedig, ac o blith y symiau oedd 

ar gael, cyfeintiau bychain ac anghyson oedd ar gael, yn deillio o brosesau 

gweithgynhyrchu arbenigol a/neu â phriodweddau nad oeddent yn hwyluso eu 

defnyddio fel cynnwys eilgylch uchel. Roedd plastigion o liw naturiol neu olau’n dod gyda 

phremiwm, a hwnnw weithiau’n anghymesur o uchel o ystyried bod eu perfformiad 

mecanyddol yn aml yn wael. 

Gyda’r galw am nifer o blastigion eilgylch y tu hwnt i allu cyflenwi marchnadoedd lleol a 

rhanbarthol, mae cynhyrchwyr yn troi at ffynonellau cyflenwi dramor. Daethpwyd o hyd 

i blastig eilgylch ôl-gystadleuol o ffynonellau dramor, ac er bod rhai eithriadau nodedig 

yng Ngorllewin Ewrop, roedd y rhain yn gyffredinol yn perfformio’n wael neu wrth 

ymchwilio ymhellach, nid oeddent ar gael mewn symiau cyson. Mae buddsoddiad 

parhaus mewn isadeiledd ailgylchu’n debygol o wella ansawdd deunyddiau yn y 

blynyddoedd sydd i ddod ac arwain at gyrchu’n fwy helaeth gan gyflenwyr tramor. 

Gan fod cludo deunyddiau’n cael ei nodi fel ffactor cyfrannol sylweddol mewn cyflawni 

arbedion CO2e, bydd mewnforio plastigion eilgylch yn lleihau neu’n diddymu unrhyw 

fuddion amgylcheddol a ddaw o ddefnyddio cynnwys eilgylch. 

Datblygu Deunyddiau 

Pan nad oedd deunyddiau’n addas ar y ffurf y’i derbyniwyd, roedd yn bosibl, o fewn 

cyfyngiadau, canfod dulliau ailbrosesu, gan ddefnyddio blendio neu ychwanegion pan 

fo’n briodol, i wella eu perfformiad. Mae polypropylen yn fwy addasadwy yn y modd hwn 

na pholymerau eraill. 

Roedd halogiad yn broblem benodol a oedd, gyda nifer cyfyngedig o eithriadau, yn 

golygu bod rhaid compowndio’r rhan fwyaf o’r rPPs a ddaethpwyd o hyd iddynt.  

Ychwanegodd hyn amcangyfrif o £300 fesul tunnell yn ogystal â chostau cludiant i gost y 

deunyddiau.  Roedd ychwanegion, pan roedd eu hangen, yn cynyddu’r gost hon gan £35 

i >£300 arall fesul tunnell o blastig eilgylch.  Roedd cost uchel rhai ychwanegion yn ei 

gwneud yn annichonadwy’n fasnachol i’w defnyddio. 

Trosglwyddo Gweithgynhyrchu 

Mae’n bosibl y bydd angen i gynhyrchwyr sy’n dymuno defnyddio cynnwys eilgylch 

ddylunio, neu ail-ddylunio eu nwyddau neu eu hoffer i hwyluso defnyddio deunyddiau 

eilgylch. Er enghraifft, gall fod angen defnyddio rhannau wal mwy trwchus, cryfhau’r 

asennau ac addasu prosesau gweithgynhyrchu i foddhau’r gwahaniaethau mewn 

priodweddau mecanyddol a ffisegol. 

Dylid hefyd rhagweld gwariant cyfalaf ar offer ar gyfer trin, storio, sychu, dosio, cymysgu 

a phrofi deunyddiau, ynghyd â gwiriadau rheoli ansawdd ychwanegol ar ddeunyddiau 

sy’n cyrraedd (o leiaf nes bydd cynhyrchwyr yn gyfforddus â’r ffynhonnell gyflenwi). 

Effeithiau Covid-19 

Cyflwynwyd heriau ychwanegol i’r prosiect pan gyrhaeddodd y pandemig ym mis 

Mawrth 2020, yn bennaf o ran mynediad at adnoddau datblygu a phrofi a gododd yn sgil 

yr amrywiol gyfnodau o gyfyngiadau ar symud. 

Mae’r sector cynhyrchu plastigion yn ddibynnol iawn ar gadwyni cyflenwi tramor. Mae’r 

tarfu a fu ar y cadwyni cyflenwi hyn oherwydd Covid-19 ac anghydfod masnachol 

cynyddol o ganlyniad i Brexit wedi dwyn i’r amlwg y gwendidau yn yr arferion presennol. 

Er ei fod y tu hwnt i gwmpas y prosiect, ymddengys fod y diddordeb cynyddol mewn 

gweithredu gyda chadwyni cyflenwi o fewn y wlad, neu’n agos i’r wlad, yn cynrychioli 

cyfle i sector gweithgynhyrchu Cymru. 

Un peth i’w nodi’n arbennig oedd y cynnydd chwim mewn galw am ddeunyddiau eilgylch 

a welwyd pan gododd prinderau yn y gadwyn gyflenwi am bolymerau newydd. 

Roedd y prinderau hyn yn bennaf o ganlyniad i ostyngiadau yn y cyflenwad o 

ddeunyddiau crai yn uwch yn y gadwyn, cyfnodau cynlluniedig o gau i lawr mewn 

gweithgynhyrchu polymerau crai, a gostyngiad yn y capasiti i fewngludo nwyddau. 

Cyhoeddodd nifer o gyflenwyr Force Majeures ar gytundebau cyflenwi polymerau 

newydd o ganlyniad i hyn, ac effeithiodd yn arbennig ar PP, PE a PVC. Fel y gellid disgwyl, 

bu cynnydd serth ym mhrisiau polymerau newydd. Lleihaodd y cyndynnwch hanesyddol 

i ddefnyddio deunyddiau eilgylch yn y farchnad ehangach wrth i brinderau polymerau 

newydd ddod yn fwy difrifol, a bu cynnydd ym mhrisiau polymerau eilgylch o’r herwydd. 

Cynyddodd y galw am nwyddau i’r cartref yn sydyn o ganlyniad i gynnydd sylweddol 

mewn siopa ar-lein.  Yn yr un modd, cynyddodd y galw am gynwysyddion nwyddau 

miniog cyn dechrau’r rhaglenni brechu. Roedd y cynnydd sylweddol mewn gwerthiant o’i 

gymharu â lefelau cyn Covid, gan hefyd reoli problemau cyflenwi, yn her arbennig i 

gynhyrchwyr benbaladr. 

Buddion Ariannol 

Yn dibynnu ar gost plastig eilgylch, milltiroedd cludiant rhwng partneriaid yn y gadwyn 

gyflenwi, costau ailbrosesu ac ati, gall arbediad cost ar ddeunyddiau o hyd at 25% fod yn 

bosibl wrth ddisodli plastig newydd â phlastig eilgylch yn y nwyddau a archwiliwyd yn y 

prosiect hwn.  Mae’r arbedion yn neilltuol i gymhwysiad y deunyddiau ac ni ddylid 

rhagdybio bod modd efelychu’r sefyllfa hon ar draws yr holl nwyddau a marchnadoedd.  

Mewn rhai achosion, yn cynnwys galw uchel, a phris uwch am raddau penodol o 

blastigion eilgylch, yn golygu na ellir gwireddu arbedion cost. 

Dylid cydnabod bod ymgorffori cynnwys eilgylch, er bod modd gwneud arbedion 

deunyddiau uniongyrchol, mewn sawl achos yn galw am wariant cyfalaf sylweddol ar 

offer trin, storio, sychu, dosio a phrofi deunyddiau.  Dylid hefyd rhagweld gwariant 

gweithredol ychwanegol, er enghraifft gwiriadau rheoli ansawdd ar ddeunyddiau sy’n 

cyrraedd. 

Ymddengys bod cred yn eang y dylai plastigion eilgylch, neu nwyddau a gynhyrchir o 

blastigion eilgylch, fod yn is eu pris na’r rhai a gynhyrchir o blastigion newydd, p’un a yw 

eu perfformiad yn gymaradwy ai peidio. Ymddengys mai anaml y mae’r farn hon yn 

ystyried cost datblygu, buddsoddiadau gwariant cyfalaf a gofynion gweithredol 

ychwanegol sy’n gysylltiedig yn uniongyrchol â defnyddio cynnwys eilgylch. 

Buddion Amgylcheddol  

Cyfrifwyd Asesiad Cylch Oes ar gyfer dau o’r rPPs a gyrchwyd i’w defnyddio yn y prosiect 

ill dau fel tua 0.5kg CO2e/kg. Mae’r canlyniadau hyn yn benodol i’r deunyddiau, prosesau 

a pharamedrau modelu a ddefnyddiwyd yn yr asesiad, ac roeddent yn sylweddol is na 

PP newydd sydd ag ôl-troed o tua 1.97 CO2e/kg ar gyfer cynhyrchu cyfartalog yn Ewrop, 

a 2.36 CO2e/kg pan gaiff ei gyrchu o’r farchnad fyd-eang.   

Canlyniadau’r Prosiect 

Trwy’r gwaith hwn, rydym wedi canfod ffyrdd y gall busnesau oresgyn rhwystrau i 

ddefnyddio cynnwys eilgylch, datblygu cadwyni cyflenwi lleol gwydn, ac yn ei dro, lleihau 

effaith amgylcheddol eu nwyddau. 

Mae rPPs addas wedi cael eu canfod a, phan fo angen, eu haddasu i ddiwallu anghenion 

y nwyddau a bennwyd.  

Mae’r rPP a ddaethpwyd o hyd iddo ar gyfer cymwyseddau nwyddau i’r cartref yn destun 

treialon a phrofion gweithgynhyrchu mwy helaeth ar hyn o bryd cyn i benderfyniad 

terfynol gael ei wneud ar ei fabwysiadu ar gyfer gweithgynhyrchu. 

Mae’r rPPs a bennwyd ar gyfer y cynhwysydd nwyddau miniog wedi cwblhau’r profion ac 

wedi’i gyflwyno i’r broses gynhyrchu. Wedi dod o hyd i’r rPP du ar gyfer y cynwysyddion 

nwyddau miniog llai a dangos ei addasrwydd ar eu cyfer, mae’r un deunydd wedi cael ei 

dreialu, ei brofi a’i ardystio i’w ddefnyddio fel gwaelodion i gynwysyddion nwyddau 

miniog mwy a ddefnyddir mewn lleoliadau gofal iechyd. Mae’r rPP a bennwyd ar gyfer y 

gorchudd diogelwch mewnol hefyd wedi cael ei fabwysiadau mewn cyfres o 

hambyrddau ac ategolion, ynghyd â gorchudd cau mewnol ar gyfer cynwysyddion 

nwyddau miniog mwy. Mae’r rhain yn cynrychioli buddion annisgwyl sylweddol i’r 

prosiect yn nhermau’r tunelli o gynnwys eilgylch a ddefnyddir a’r buddion amgylcheddol 

cysylltiedig ill dau. At hynny, mae’n dangos y gall creu hyder mewn cynnwys eilgylch 

arwain at gynhyrchwyr yn ei fabwysiadu’n ehangach. 

